“а кахаюць – толькі душою...”

Васіль Рагаўцоў

Рагаўцоў Васіль Іванавіч нарадзіўся 4 студзеня 1952 года ў мястэчку Стрэшын Жлобінскага раёна. У 1973 г. скончыў Мазырскі педагагічны інстытут (цяпер Мазырскі дзяржаўны педагагічны універсітэт імя І.П. Шамякіна) па спецыяльнасці “Беларуская мова і літаратура”. Доктар філалагічных навук (2003), прафесар (1993), член-карэспандэнт Беларускай акадэміі адукацыі (1999). Загадчык кафедры беларускай мовы Магілёўскага дзяржаўнага універсітэта імя А.А. Куляшова. 

Аўтар манаграфіі “Маўленчае выражэнне камічнага ў беларускай драматургіі” (Магілёў, 2002) і шэрагу навучальных дапаможнікаў для студэнтаў філалагічных факультэтаў ВНУ Беларусі. Сярод іх: “Моўны разбор у ВНУ і ў школе” (з С.Я. Кечык; Мн., 1988), “Практыкум па ўводзінах у мовазнаўства” (Мн., 1989; 2-е выд.: “Уводзіны ў мовазнаўства: Практыкум”. Магілёў, 2003), “Уводзіны ў мовазнаўства: Заданні для самастойнай работы студэнтаў” (Мн., 1992), “Сінтаксіс беларускай і рускай моў: Дыскусійныя пытанні” (Мн., 2001), “Практыкум па гісторыі агульнага мовазнаўства” (Мн., 2001), “Уводзіны ў мовазнаўства” (Магілёў, 2004), “Гісторыя мовазнаўства” (Магілёў, 2005), “Агульнае мовазнаўства” (Магілёў, 2006), “Агульнае мовазнаўства: Практыкум” (Магілёў, 2007), “Мовы свету: Энцыкл. даведнік” (Магілёў, 2009). Адзін з аўтараў “Матэрыялаў да абласнога слоўніка Магілёўшчыны” (Мн., 1981), “Руска-беларускага слоўніка па машынабудаванні” (Мн., 1998), “Анамастычнага слоўніка Магілёўшчыны” (Магілёў, 2000), біябібліяграфічнага даведніка “Мовазнаўцы МДУ імя А.А. Куляшова” (Магілёў, 2002), “Слоўніка мікратапонімаў Магілёшчыны” (Магілёў, 2004). Навуковыя і навукова-метадычныя працы змешчаны ў навуковых зборніках, часопісах (у тым ліку “Роднае слова”, “Беларуская мова і літаратура”), энцыклапедычных выданнях.

Першы верш быў надрукаваны ў жлобінскай раённай газеце “Камуніст”. У рэспубліканскім друку з паэтычнымі творамі выступіў у 1968 годзе (часопіс “Бярозка”). Вершы друкаваліся ў часопісах “Полымя”, “Маладосць”, “Роднае слова”, “Першацвет”, газетах “Літаратура і мастацтва”, “Чырвоная змена”, “Беларуская ніва”, “Нашыа слова”, “Сталіца”, абласным перыядычным друку.

Асобныя вершы пакладзены на музыку кампазітарам М. Яцковым.

Аўтар чатырох паэтычных зборнікаў: “Сутонне” (“Бібліятэка часопіса «Маладосць»”, 1995), “Долягляд” (Мн.: Юнацтва, 1998), “Адмыслоўцы” (Мн.: Кнігазбор, 2007; Літаратурная прэмія імя Васіля Хомчанкі Магілёўскага абласнога аддзялення грамадскага аб’яднання “Саюз пісьменнікаў Беларусі”, 2008) і “На роскрыжы дарог” (Мн.: Кнігазбор, 2008).

Член Саюза пісьменнікаў Беларусі.

Узнагароджаны медалём Францыска Скарыны (2002).

Васіль Іванавіч – адметная асоба, бо, па сутнасці, ён усё часцей і часцей выступае ў дзвюх іпастасях – прафесара, доктара навук і паэта. Можа ўзнікнуць пытанне, якое некалі задаваў вядомы парадыст Анатоль Зэкаў слыннаму Алегу Лойку, травестуючы ягоны верш “Лаві імгненне”: Хто я: прафесар ці паэт? Такога рэзкага размежавання  дзейнасці творчай і навуковай ў свядомасці шаноўнага Рагаўцова В.І., на наш погляд, няма. Гэта хутчэй за ўсё сур’ёзны навукоўца, які ў хвіліны натхнення (як добра, што Муза наведвае і вучоных!) давярае свае думкі і пачуцці ужо не столькі навуковаму, колькі паэтычнаму слову. А ў тым, што Васіль Іванавіч паэтычна-метафарычна глядзіць на гэты свет, сумнення няма. Ён любіць СЛОВА, тонка-далікатна адчувае яго, умее заглянуць у яго ўнутраную сутнасць, і калі слова – гэта, згодна з выразам славутага філолага Патабні, адзінства думкі і гуку, то В.І. Рагаўцоў здольны адчуць і першае, і другое. Так, звычайнае слова далягляд ён прачытвае як ДОЛЯ ГЛЯД, што стварае прыгожы цікавы вобраз, дзе спалучыліся натуральна і філасофскі пачатак, і натхнёнае гучанне. Вачыма чалавека, які здолеў захаваць дзіцяча-паэтычнае ўспрыняцце свету, будзе ён глядзець на гэты сусвет – здзіўляцца ягонай прыгажосці і імкнуцца данесці гэтую радасць ўспрыняцця людзям. Так, у яго ўспрыманні Праменні сонца Касніцы заплятаюць ночы; Песня жніўня замёрла, Як завіруха – у падстрэшшы; Палавее поўня У смузе нябёс; Дарога ўздыхае па вандроўніку, лес – па рэху, луг – па атаве, рака – па чайцы…. У чаўнаку маладзіка плыве зорка, а сонная рака чуе, як зайграў золак. Асацыятыўна-метафарычны пачатак мыслення В.І. Рагаўцова добра ілюструе прысвячэнне сыну Андрэю, у якім аўтар па-свойму інтэрпрэтуе вобразы айчыннай міфалогіі. А вось як у яго гавораць месяцы:
Студзень студзіць вокны, дзверы

подыхам мяцеліц.

Завывае люты зверам —

аж дрыжыць аселіца.

Сакавік — з гаючым сокам,

з сонечнаю ласкай.

Красавік... І на ўзгорках

зацвітаюць краскі.

Луг вітае першатравы.

Травень... Час маёвы.

Чэрвень пчол выводзіць спраўна

на папас мядовы.

Хмеліць пахам размаітым

ліпень — аж нясцерпна.

Жнівень жне шчымліва жыта

месяцовым серпам.

Паліць верасень кастры

сінню верасовай.

З павуціння тчэ кастрычнік

дываны шаўковыя.

Лістапад... І ліст мядзяны —

водсвет зараніцы.

Снежань гоіць беллю раны

змоглае зямліцы.

Чую назвы месяцаў

роднае старонкі...

Колькі ў назвах месціцца —

гаваркіх і звонкіх!

Ліра ў шаноўнага Васіля Іванавіча можа і не вельмі громкая, але затое ейны гук адметны, непараўнальны, у чым і заключаецца яго галоўная вартасць і значэнне. Не трэба шмат гаварыць пра любоў да бацькоўскага краю, саміх таты і мамы, рытарычныя воклічы не разбудзяць патаемныя струны душы. З другога боку, пра вельмі многае сведчыць аўтарская згадка: …На атаве горкая раса, як слязіна на бацькоўскіх вейках. Маленькі радок можа выклікаць вялікую хвалю асацыяцый, а таму раса блісне і на вачах нераўнадушнага чытача, які трапіў у падобную сітуацыю.

Усё мяняецца ў свеце, калі матуля нікога не чакае – тады і рэха ў тумане канае, і кукуе шпачок, як зязюля.

І, з другога боку, на душы становіцца так балюча і гойна, калі згледзіш агеньчык матулінай хаты.

Аднак нельга сказаць, што В.І. Рагаўцоў толькі тонкі лірык, майстар асацыяцыі. Не, ягоная паэзія схільная да філасафізацыі рэчаіснасці. Так, ён сцвярджае, што любіць можна й розумам, А кахаюць – толькі душою. Падкрэсліваючы, што словы жыццё і жыта аднаго кораня, ён робіць выснову: Чалавек жыве і памірае з клопатам пра жыта, Каб не звёўся род чалавечы. Імкнучыся да афарыстычнасці радка, Васіль Рагаўцоў свядома  абмяжоўвае памеры твораў, у нечым выразна арыентуючыся на класічныя формы усходняй паэзіі. Усё гэта дазваляе найбольш дакладна перадаць унутраны стан неабыякавага чалавека. Згадаем ягоныя асацыяцыі, звязаныя са слязінкай, веснічкамі, ялінкамі, што кінулі пад ногі жалобнай працэсіі, стагоддзяў туманы. Ёсць у яго цікавыя філасофскія афарызмы:

Яловыя лапкі на дарозе…

Сірацеюць людзі.

Сірацее лес.

***

Выгнаннікі

чужой душы…

А яшчэ жахлівей,

калі – сваёй.

***

Жабрак ля царквы.

На далоні –

першая міласціна:

залацісты кляновы лісток.

Вельмі хораша, духоўна гаворыць паэт пра любую жанчыну, настолькі шчыра і далікатна, што так і хочацца пагрэцца каля цяпельца чужой радасці. 

